
БАСТДЗИНЁДТЁ
Колумбийаг фыссёгимё фембёлд

ЮБИЛЕЙ
Ёнкъараг зёрдёйы рухсхёссёг хъуыдытё

АЛАГИРЫ РАЙОНЁЙ
Сывёллёттё ёмё фёндаг

Àðãú 10 ñîìû

Дзырды фарн
Хъуамё лёг йёхицён аргъ кёнын фёраза. 
Лёгён сёр куы уа, уёд уый ёгъгъёд нёу – 
уыцы сёры ма хъахъхъёнын дёр хъёуы.

                                       МАМСЫРАТЫ Дёбе

 Ног нысантё  

Президенты фембёлд политикон 
партиты разамонджытимё

Нё паддзахад фёфидар кёныны хъуыддажы «Иугонд Уёрёсе» 
алкёддёр ахста сёрмагонд бынат. Нё бёстёйы рёзтён, экономикёйы, 
социалон къабазы размёцыдён ахъазгёнёг вазыгджын уынаффё-
тё хёссын дёр-иу ёй арёх бахъуыд. Уыимё, хъуыддёгтё ёнцонтёй 
лыг кёндзысты, зёгъгё, ахём ныфсытё дёр адёмён никуы ёвёрдта. 
Ацы ныхёстё загъта Уёрёсейы Президент Владимир ПУТИН поли-
тикон партиты разамонджытимё фембёлды рёстёг. 

– Ног равзёрст Паддзахадон Ду-
мёйы дёр афтё кёй уыдзён, ууыл 
зёрдё дарын, – бафиппайдта Пре-
зидент. Стёй загъта, «Иугонд Уёрё-
се»  иннё фракцитимё, раздёрау, 
ёмархайд кёй хъуамё кёна, уый.

– Ёвзёрстыты чи архайдта, фёлё 
Паддзахадон Думёмё чи нё рацыд, 
уыцы партитимё ёмгуыстад дёр 
уыдзён пайдайаг. Цы хорз хъёп-
пёристё сём уыд, уыдонмё хъё-
уы ёргом аздахын. Афтёмёй, уыцы 
хуызы архайгёйё ёмё, нё бёс-
тёйы фидёнмё хёрззёрдё чи 
дары ёмё йё хорздзинадыл ар-
хайын кёй фёнды, уыцы политикон 
тыхтё, структурётё ёмё граждай-
наг ёхсёнад баиу кёнгёйё, арёзт 
хъуамё цёуа нё куыст, – загъта 
Владимир Путин.

«Иугонд Уёрёсе»-йы Сёрдар 
Дмитрий Медведев куыд фехъу-

сын кодта, афтёмёй парти йёхи-
цён фыццаг хёсён ёвёры Адёмон 
программё ёххёст кёнынён за-
къонёвёрынадон бындуртё аразын. 

– Адёмы программёмё хаст 
чи ёрцыд, ёппёт уыцы нысантё 
дзуапп дёттынц, нё бёстёйы размё 
абон цы къуырцдзёвёнтё ёвёрд 
цёуынц, уыдон аиуварс кёнынён. 
Уыдон баст сты экономикёимё, 
социалон къабазимё, демографи-
имё, ахуырадимё, ёнёниздзинад 
хъахъхъёнынадимё, регионтён сё 
рёзтён ёмхуызон уавёртё ара-
зынимё, технологон ёгъдауёй Уё-
рёсе размё ракёнынимё, – загъта 
Дмитрий Медведев. 
Йё ныхасмё гёсгё, ног равзёрст 

Паддзахадон Думёйы «Иугонд Уё-
рёсе» сёйраг ёргом здахдзён 
сёрмагонд ёфсёддон операцийы 
архайджытён ёмё сё бинонтён 

ёххуыс кёнынмё, стёй нё бёс-
тёйы историон территориты рёзт-
мё. Уыдоны рёзт, Президенты уы-
наффёмё гёсгё, 2032 азмё хъуа-
мё сёмхуызон уа уёрёсейаг иннё 
территориты рёзтимё. 
Дмитрий Медведев Президентён 

зёрдё бавёрдта, иннё политикон 

партитимё «Иугонд Уёрёсе» ём-
гуыст кёй кёндзён, уымёй. 
Ёрёджы кёронмё чи ахёццё, 

уыцы ёвзарён кампанийы «Иугонд 
Уёрёсе» райста ёвзарджыты хъё-
лёсты 58 проценты – раздёр чи 
никуыма уыд, уый бёрц. Уыимё, 
Владимир Путины уынаффё ёххёст 
кёнгёйё, ёвзарён кампанимё се 
‘ргом раздахын кодта сёрмагонд 
ёфсёддон операцийы архайджы-
тён. Афтёмёй, нё хёстонтёй 50 
адёймаджы систы фракцийы уёнг-
тё Паддзахадон Думёйы.
Дмитрий Медведев бавдыста 

Вячеслав Володины кандидатурё 
Паддзахадон Думёйы Сёрдарёй 
равзарыны фёндон. Уыцы фёндоны 
фарс рахёцыд нё бёстёйы Прези-
дент Владмир Путин дёр. 

ДЕДЕГКАТЫ Зёлинё

 Хицауадёй 

Ныхас –
хуыздёр студенттимё 

РЦИ-Аланийы Сёргълёууёг Сергей МЕНЯЙЛО фембёлд республикёйы 
культурёйы ахуырадон уагдёттё – Культурёйы республикон колледж, Гер-
гиты Валерийы номхёссёг Дзёуджыхъёуы аивёдты колледж ёмё Дзанайты 
Азанбеджы номыл Дзёуджыхъёуы аивёдты училищёйы студенттимё. 

Ацы аз мартъийы, Цёгат Ирысто-
ны Сёргълёууёджы фёдзёхстмё 
гёсгё нысангонд ёрцыд персона-
лон стипенди. Ныр дзы фыццаг хатт 
хорзёхджын ёрцыдысты 12 студен-
ты. Фёсивёд зёрдиагёй фёныхас 
кодтой республикёйы разамонёги-
мё, фадат сын уыд фарстатё йём 
раттынён. Сергей Меняйло арфё 
ракодта стипендиаттён ёмё сын 
загъта, дарддёр дёр сё къухы но-
джы стырдёр ёнтыстдзинёдтё 
ахуырады ёмё сфёлдыстады куыд 
бафта, уый. 

– Размё цёуын ёмё бёрзонд 
нысантём тырнынёй тёрсын нё 

хъёуы. Рёдыдтытё ёмё зындзи-
нёдтёй ма тёрсут – цард арёзт 
цёуы рёдыдтытёй ёмё ён-
тыстдзинёдтёй. Уёрёхдёр кё-
нут уё курдиаты арёнтё. Разёй 
уём ёнхъёлмё кёсы даргъ, ирд 
ёмё цымыдисаг цард. Сымах рав-
зёрстат сфёлдыстадон дёсны-
йадтё, уыдон хуымётёг не сты, ис 
дзы быцёуархайд дёр. Мё зёрдё 
уын зёгъы, уё уарзон хъуыддаджы 
хуыздёртё куыд суат, уё нёмттё 
канд Ирыстоныл нё, фёлё ёнё-
хъён дунейыл дёр куыд айхъуысой. 
Уый тыххёй та хъёуы фидар ёмё 
ныфсджындёр уёвын. Уёлахиз ут! – 
загъта Сергей Меняйло.

Мадзалы ма архайдта РЦИ-
Аланийы культурёйы министры 
хёстё рёстёгмё ёххёстгёнёг 
Гуыдиаты Батрадз. 
Иу хатт ма уын уё зёрдыл ёр-

лёууын кёндзыстём, культурёйы 
къабазы колледжтё ёмё училищё-
ты студенттён лёвёрд кёй цёу-
дзысты персоналон стипендитё. 
Уыцы ёхца сты паддзахадон теат-
ртё ёмё музейты ёнёбюджетон 
фёрёзтё. Алы уагдонён дёр йё 
бон у ёрвылаз дёр дыууё кандида-
ты бадёттын.
Хъуыддаг арёзт цёуы уёлдай 

курдиатджындёр студенттён бах-
хуысы тыххёй ёмё республикёйы 
культурёйы уагдётты кадрты фарс-
та фёхуыздёр кёныны нысанимё.  

ХЪОЙБАЙТЫ Галинё

 Ёмбырд 

Фидыны 
нырыккон гёнёнтё 

РЦИ-Аланийы Хицауады Сёрдар ДЗАНАЙТЫ 
Барис видеобастдзинады руаджы архайдта Цёгат Кав-
казы федералон зылды социалон-экономикон рёзты 
фарстатём  цёстдарёг къамисы ведомствёты ‘хсён 
кусёг къорды ёмбырды.  Йё архёйджытё ёркастыс-
ты фёрёзтё къухты нёуёвгёйё зилдух фёфылдёр 
кёныны фарстатём. Сёрдариуёг дзы кодта УФ-йы эко-
номикон рёзты министры хёдивёг Сергей НАЗАРОВ.

Ёмбырды архайджытё 
ёркастысты, 2026 афё-
дзы ёрдёджы бёрёггё-
нёнтём гёсгё, Цёгат 
Кавказы федералон зыл-
ды регионты ёнёрмёджы 
хыгъд куыд ёххёстгонд 
цёуы, уый комплексон 
ёвдисёны нысаниуёгмё, 
ёмё кредитон организа-

циты ёнёрмёджы хыгъды 
бёрц ёвдисёг уавёрмё. 
Дзанайты Барис фёбё-

рёг кодта, Цёгат Ирыс-
тоны ёнёрмёджы хыгъд 
фёфылдёр кёныны 
хъуыддагмё стыр ёргом 
здёхт кёй цёуы, уый. Уый 
тыххёй арёзт цёуы хи-
цаудзинады оргёнты, му-

ниципалон скондты, РЦИ-
Аланийы Национ банчы 
хайад ёмё кредитон ор-
ганизациты ёнгом ёмар-
хайд.

– Электронон фиддонтё 
царды ныффидар кёныны 
куыст цёуы алы къабазы 
дёр – транспорт, ахуырад, 
туризм, культурё, ёнё-
низдзинад хъахъхъёнынад 
ёмё цёрёнуатон-ком-
муналон хёдзарад. Уый 
у цёрджыты удёнцойад 
ёмё республикёйы эко-
номикёйы ахсджиаг хай. 
Сёйрагдёр фарстатё 
уый фёдыл сбёрёг код-
та республикёйы  Сёргъ-
лёууёг Сергей Меняй-

ло. Цалдёр къабазы нё 
къухы бафтыд бынтондёр 
нырыккон фиддонты хуыз-
мё рахизын. Афтё, рес-
публикёйы ёппёт уа-
зёгдзёрён къабаз ёмё 
цёрёнуатон-коммуна-
лон хёдзарад фиддонтё 
исынц ёрмёст ёнёр-
мёджы хыгъды хуы-
зы. «Сбербанк»-имё ём-
архайды руаджы скъо-
латы ёххёстгонд цёуы 
проект «Классная карта». 
Арёзт цёуынц ёхсёнадон 
транспорт сифтонг кёны-
ны мадзёлттё, – загъта 
Дзанайты Барис.

ГЁБУАТЫ Галинё

 Уёрёсейы хъёбатыртё 

Ёппёт Кавказы хъёбул

Знон Дзёуджыхъёуы, Намысы аллейы кадджын уа-
вёры байгом кодтой сёрмагонд ёфсёддон операцийы 
архайёг, Уёрёсейы Хъёбатыр Тыбылаты Мараты 
(«Талибы») номыл цырт. Бирё дзыллётё сёркъулёй 
лёууыдысты, уыдонимё – Мараты хионтё, нё респуб-
ликёйы разамынд, ёфсёддонтё, ёхсёнадон организа-
циты минёвёрттё ёмё дины кусджытё, скъоладзаутё 
ёмё студенттё, хуымётёг адём, – нё бёстёйён уёз-
зау рёстёг йё рагфыдёлты фарн чи равдыста, уыцы 
хёххон цёргёсён йё цырты цур рухсаг зёгъынмё.

Ахём хъёбатыр, нё фё-
сивёдён фёзминаг фырт 
кёй схъомыл кодтой, уый 
тыххёй ныййарджытён 
зёрдёбын арфё ракодта 
нё республикёйы Хица-
уады Сёрдар Дзанайты 
Барис. 

– Абон дёр, сёхи-
уыл нё ауёрдгёйё, тохы 
быдыры Уёрёсейы сё-
раппонд нё лёппутё ёв-
дисынц лёгдзинад. Зна-
джы ныфс сёттынц, цё-

мёй сабырдзинад ёрфи-
дар уа зёххыл, – загъта 
йё раныхасы.

– Мараты ном фыст ёр-
цыд Уёрёсейы историйы, 
куыд хъайтары ном. Ацы 
цырт та ёвдисён у,  не 
‘ппёт дёр стыр аргъ кёй 
кёнём, уёлахизыл тохы 
йе ‘рыгон цард чи ратта, 
ёрмёст йё иу фендёй 
дёр знаг кёмён лыгъди 
ёмё йе ‘мцёдисонтён 
фёзминаг чи уыди, уыцы 
Маратён. Йё ном цёр-

дзён ёнусмё, – загъта  
Национ Гвардийы Цёгат 
Кавказы ёфсёддон зылды 
командёгёнёджы фыццаг 
хёдивёг, инёлар-майор 
Козаты Павел.
Кёсёг-Балхъары Рес-

публикёйы цёрджыты но-
мёй  саударён митинджы 
радзырдта Ёдасдзинады 
Советы нымёрдар Казбек 
Тадуев. 

– Мах хъыг кёнём ирон 
адёмимё. Уыцы-иу рёс-
тёг стём сёрыстыр, Ма-
рат ёппёт Кавказы хъё-
бул кёй уыдис, уымёй, 
равдыста лёгдзинад, куыд 
уарзын хъёуы Фыдыбёс-
тё, – загъта  Казбек Таду-
ев.
Зёрдёмёхъаргё ныхас 

ракодта Уёрёсейы Мид-
хъуыддёгты министрады 
Ёфсёддон институты ве-
теранты советы сёрдар, 
отставкёйы булкъон Му-

хаммед Дымов. Куыд 
загъта, афтёмёй Тыбыла-
ты Марат уыдис ацы инсти-
туты  2010 азы  рауагъдон. 
Ёмбырды ма раныхас 

кодтой Дзёуджыхъёуы 
Алайнаг епархийы сау-
джын Герасим, мыггаджы 
номёй зёрдёфхёрдёй 
дзырдта Тыбылаты Бат-
радз, Мараты ёфсымёры 
лёппу, Саратовы Дзер-
жинскийы номыл ёфсёд-
дон институты фыццёгём 
курсы курсант Тыбыла-
ты Аслёнбег. Тыбылаты 
Мараты номыл Ахуырадон 
центр «Диалог»-ы кадетон 
къласы ахуырдзаутё ба-
кастысты ёмдзёвгётё. 
Ёфсёддон оркестры 

цагъдмё цыртдзёвён 
байгом кодтой. Бирё ди-
динджытё йём фёхастой 
адём.

ГУГКАТЫ Жаннё

Де Стъалы зёххонтён уыд цёй ёвгъау,
Уд уёлёрвты ноджы тынгдёр хъуыд,
Ферттывта хёстоны бёрзонд ёгъдау,
Знаджы ныфс йё зынгцёхёрёй ссыгъд…    

КАСАТЫ Батрадз

 Ахуырад  

Цымыдисаг экскурси 
Дзёуджыхъёуы паддзахадон бирёкъабазон техни-

кумы «Ёнёнёхъёлёджы цаутёй хъахъхъёнынад» 
(«Защита в чрезвычайных ситуациях»), зёгъгё, уыцы 
дёсныйадыл ахуыргёнёг студенттён уыд цымыдисаг 
экскурси.
Фидёны специалисттё 

бабёрёг кодтой Респуб-
ликё Цёгат Ирыстон-Ала-
нийы «Зынгсирвёзтыты 
иртасён лаборатори»-йы 
зынгсирвёзтыты ныхмё 
федералон тёрхонадон-
экспертон кусёндон, стёй 
зынгсирвёзтытёй ирвё-
зынгёнёг 2-ём хай. Ла-
бораторийы студенттён 
радзырдтой экспертты 
куысты тыххёй бёстон 
ёмё цымыдисаг хабёрт-
тё: куыд иртёст цёуынц 
зынгсирвёзты аххосёгтё, 
зынгсирвёзты-техникон 
тёрхонадон экпертизётё 
куыд арёзт цёуынц, зынг-
сирвёзты ёдасдзинады 
къабазмё хауёг продук-
цийы сертификаци ёмё 
ёндёр ахёмты тыххёй. 
Ахуырдзаутён равдыс-

той сёрмагонд техникё, 
уыимё, криминалисты 
куыстён хъёугё ифтонг-
гёрзтёй ёххёст тёрхо-
надон-экспертон машинё, 
стёй зынгсирвёзтыты 

бынёттёй ист объекттё 
иртасыны нырыккон фё-
рёзтё. 
Зынгсирвёзтытёй ир-

вёзынгёджыты ёрвылбо-

ны куыст ёмё царды фёт-
кимё базонгё уёвыны 
фёдыл экскурси адард-
дёр зынгсирвёзтытёй ир-
вёзынгёнёг 2-ём хайы. 

Студенттён равдыстой 
хъахъхъёнён бёстыхёйт-
тё, ахуыргёнён кълёстё 
ёмё сёрмагонд техникё. 
Фёсивёдён радзырдтой, 
зынгсирвёзтытё куыд 
хуыссын кёнынц ёмё, 
ёнёнхъёлёджы цаутё 
аиуварс кёныны тыххёй 
цавёр ифтонггёрзтёй 
пайда кёнынц, уый. 
Лабораторийы хица-

уы хёдивёг Танделаты 
Изабеллё, экскурси-
йён хатдзёгтё кёнгёйё, 
бафиппайдта, фидёны 
специалисттён уый кёй у 
ахадгё. 

– Зынгсирвёзтытёй 
хъахъхъёнёджы дёсны-
йад чи равзёрста, фидёны 
уыцы специалисттё ахём 
экскурситы фёрцы сё 
теоретикон зонындзинёд-
тё сбёттынц практикон 
ахуыримё ёмё хёстёг-
дёр базонгё вёййынц 
дёсныйады сусёгдзинёд-
тимё, – загъта Танделаты 
Изабеллё. 

УФ-йы
Ёнёнхъёлёджы 

уавёрты министрады 
цёгатирыстойнаг 

сёйраг управленийы  
пресс-службё 

 Бастдзинёдтё  

Колумбиаг фыссёгимё 
фембёлд

Р Ц И - А л а н и й ы 
Сёргълёууёг Сергей 
МЕНЯЙЛО фембёлд 
ирон литературёйы 
бындурёвёрёг Хетёг-
каты Къостайы ём-
дзёвгёты ёмбырдгонд 
испайнаг ёвзагмё ра-
тёлмацгёнёг Рубен 
ДАРИОИМЁ.
Колумбиаг фыссёг 

ёмё тёлмацгёнёг Рубен 
Дарио Цёгат Ирыстонмё 
ссыд фыццаг хатт, фёлё 
йё истори ёмё культу-
рёимё базонгё Къостайы 
ёмдзёвгётём гёсгё. 
Республикёйы йын ба-
цёттё кодтой мидисджын 
программё, сёйрагдёр 
та – Къостайы ёмдзёв-
гёты ёмбырдгонд испай-
наг ёвзагыл кёй рацыд, 
уыимё Цёгат Ирыстоны 
паддзахадон университет-
мё ёппёт ёрбацёуджы-
ты дёр базонгё кодта.
Сергей Меняйло уазё-

гён бузныг загъта, ирон 
национ культурёйён ак-
каг аргъ кёй кёны, ирон 
литературё кёй парахат 

кёны, цытджын Къостайы 
ном нымад кёй у, уый тых-
хёй. «Ирон зёххыл дыл 
ёхсызгонёй ёмбёлын, 
бузныг де сфёлдыстадон 
куысты тыххёй. Уымёй 
национ культурё пара-
хат кёныс. Истори ёмё 

традициты фёрцы адём-
тё хуыздёр базондзысты 
кёрёдзийы, дё бавё-
рён егъау у ацы хъуыддаг-
мё. Испайнаг кёсджытё, 
кёмдёр Уёрёсейы чысыл 
Ирыстон кёй ис, уый дё 
тёлмацы фёрцы базон-

дзысты», – загъта респуб-
ликёйы Сёргълёууёг.
Рубен Дарио куыд ра-

дзырдта, афтёмёй ис-
пайнаг ёвзагмё Къостайы 
рёнхъытё куы тёлмац 
кодта, уёд Ирыстонён 
йё бакаст, йё ёрдз, йё 

уд  нё уыдта, фёлё стыр 
Поэты сфёлдыстады фёр-
цы ёппёт уыдёттё бан-
къардта. «Горёт Боготайы 
Къостайы ёмдзёвгётё 
испайнаг ёвзагыл куы зё-
лыдысты, уёд адём  ён-
къардтой Хетёджы-фырты 
уды рыст, йё уарзондзи-
над  йё райгуырён зёх-
мё, дунемё, ёрдзмё. 
Арф ёнкъарёнтё ахём 
хуызы рёгъмё чи хёссы, 
уыцы поэт у ёцёг цыт-
джын»,– фёбёрёг кодта 
боливиаг фыссёг ёмё 
тёлмацгёнёг.
Уазёг уырыссаг ёмё 

испайнаг ёвзёгтыл ба-
каст Къостайы поэмё 
«Фатимё»-йё скъуыддзаг, 
Сергей Меняйлойён балё-
вар кодта йё къухфысти-
мё Хетёгкаты Къостайы 
ёмдзёгёты ёмбырдгонд 
испайнаг ёвзагыл.
Ирон ёвзаг ёмё литера-

турё парахат кёныны тых-
хёй Рубен Дарио Сергей 
Меняйлойы къухёй райста 
«Ирыстоны намысён»-ы 
майдан.

РЦИ-Аланийы 
Сёргълёууёг 

ёмё Хицауады 
пресс-службё

 Ёмбырд 

Хъёуы архайын 
ногдёр 

мадзёлттёй 
Уыд Дзёуджыхъёуы наркотикты ныхмё тох кё-

ныны къамисы ёмбырд. Амыдта йё горёты бынёт-
тон хиуынаффёйады администрацийы сёргълёу-
уёджы хёдивёг ХЪАЗЫБЕГТЫ Руслан. Доклад 
дзы скодта ахуырады управленийы разамонёджы 
хёдивёг КЪОРНАТЫ Арсен. 

Куыд радзырдта, афтё-
мёй 2025-2026 ахуыры 
азы дёргъы горёты скъо-
латы алфамбылай сбё-
рёг кодтой никотинимё 

хёццё продукци уёй кё-
ныны  344 фёзуаты, загъ-
та, тамакойы хуызтимё 
профилактикёйы ногдёр 
мадзёлттёй пайда кёнын 

кёй хъёуы, зёгъём, квест 
ёмё тренингёй. Уымёй 
уёлдай ма стырдёр ёр-
гом аздахын хъёуы уыцы 
фарстайы бинонты, ахуыр-
гёнджытё ёмё психолог-
ты ёмгуыстадмё.
Хъёддаг гён кём рёзы 

ёмё йё куыд бёрёг 
кёнынц, стёй йё са-
фынц, уый тыххёй ём-
бырды архайджытён 
радзырдта Дзёуджыхъё-
уы Цёгат-Ныгуылёйнаг 
ёмё Терчыфалейы  рай-
онты администрацийы 
сёргълёууёг Игорь 
Шаталов. Загъта, 2026 
азы ёртыккаг кварта-
лы Чмийы хъёуы кёй 
ссардтой ёмё ныццагъ-
той  гёны 600 къутёрёй 
фылдёр. Горёты иуда-
дзыг дёр цёстдард цёуы 
агъуыстыты къултыл, 
бырутыл ёмё ёндёр 
объекттыл наркотиктё 
ёмё ёндёр хъылма ха-
бёрттё пропагандё кё-
нынмё. Афёдзы райдайё-

нёй нырмё уал ахорёнёй 
сёхгёдтой 140 ахём 
фысты.

Нё уацхёссёг

 Ёнёниздзинад хъахъхъёнынад 

Рынчынтё фёкъаддёр сты
Тарнизёй фёрынчыны цаутё Цёгат Ирыстоны дыууё 

хатты фёкъаддёр сты. Ацы низ нё республикёйы раз-
дёр куыд парахат уыд, ныр афтё нал у. Уёлдай ёхсыз-
гон ёмё ахсджиаг у, рынчын сывёллётты нымёц дёр 
цалдёр хатты кёй фёкъаддёр, уый.

Низёй фервёзынён 
фёзынд ног медицинон 
гёнёнтё. Сё фёрцы 
рынчынты кёцыдёр ха-
йён сё бон у, ёмё сёхи 
дзёбёх кёной хёдзары, 
дохтыртё та сём кёсой 
дёрддзёфмё уагёй ёмё 
сын видео-бастдзинады 
фёрцы амоной дзёбёх 
кёныны мадзёлттё. Аф-
тёмёй, рынчын стацио-
нары иудадзыг уа, уый нал 
хъёуы.

– Видео-бастдзинады 
фёрцы цёст дарён ис, 
низёй сдзёбёх кёны-
ны фёндагыл лёуд чи у, 
ахём рынчынтём. Низы 
бактеритё сём нал вёй-
йы, сёхи дарддёр дзё-
бёх кёнынц ёмё се ‘нё-
низдзинад зёрдёхсаинаг 
нал у. Афтёмёй, дзёбёх 
кёныны ацы хуызёй пайда 
кёныны фёрцы, йё ни-
зёй чи аирвёзт, уыдоны 
нымёц кёны зынгё къад-
дёр. Пациентён уый амо-
ны, хуымётёг адёймаджы 
цардыуагёй цёрын, куыст-
мё, ахуырмё, адёмы 
‘хсёнмё цёуын йё бон 
кёй у, уый, – зёгъы Фти-
зиопульмонологийы рес-
публикон клиникон центры 
боныгон стационары ёмё 
видео-цёстдарды кабине-
ты дохтыр-фтизиатр Анас-
тасия Иващенко. 

Рынчын хёдзары йёхи 
дзёбёх кёны, зёгъгё, 
уёд уый афтё нё амоны, 
ёмё йёхёдёг йё низы 
ныхмё лёгёй-лёгмё тох 
кёны. Амынд рёстёгмё 
гёсгё уый видео-цёст-
дарды фёрцы фембё-
лы йё дохтыримё, ёмё 
йын уый бацамоны, цавёр 
графикмё гёсгё ёмё 
цы хостё хъёуы нуазын 
дарддёр, ома, стационары 
йёхи куыд дзёбёх кодта-
ид, раст афтё, ёрмёст – 
хёдзары. Хадзарён, дам, 
йё къултё дёр ёххуыс 
кёнынц. Фёлё хёдзары 

уавёрты хи дзёбёх кё-
ныны домёнтё сты карз: 
йё хостё рынчын хъуамё 
бануаза, амынд рёстёг 
камерёйы раз бадгёйё, 
науёд та сё куыд баныз-

та, уыцы видео хъуамё 
ёрбарвита дохтырмё. 

– Ивгъуыд рёстёджы 
кой куы кёнём, уёд 2015 
азы алы 100 мин адёйма-
гёй тарнизёй рынчынты 
нымёц уыд 45,5. 2025 азы 
бёрёггёнёнтём гёсгё 
та уыцы нымёц у 19,6. 
Рынчынтён нём уыд 278 
бынаты. Ныр уыйбёрц нал 
хъёуы, 70 бынатёй сё 
фёкъаддёр кёндзыстём, 
ёмё ма баззайдзён 151 
бынаты, – зёгъы Фтизио-
пульмонологийы респуб-
ликон клиникон центры 

сёйраг дохтыр Кобесты 
Николай. 
Рынчындон йёхёдёг 

дёр аивта. Аивтой боны-
гон стационар, амбулато-
рон ёмё дёрддзёфмё 

уагёй дзёбёх кёныны 
мадзёлттё. Уыимё, дох-
тыртёй алчидёр ис йё 
куысты уёлхъус, къаддёр 
дёр нё фесты. 

– 72 сахатмё нё бон у 
рынчыны уавёр сбёрёг 
кёнын ёмё медицинон 
хатдзёгтё скёнын. Ис 
нём компьютерон томо-
графийы дыууё аппара-
ты, нырыккон гёнёнтимё 
бактериологон лабора-
тори. Аразём скринингы 
тесттё. Стёй къуыримё 
адёймагён бацамонём 
дзёбёх кёныны мадзёлт-
тё, – зёгъы поликлини-

кон куысты фёдыл сёйраг 
дохтыры хёдивёг Ёгъуы-
зарты Маринё. 
Бёрёг куыд у, афтёмёй 

дохтыр низ цас раздёр 
рабёрёг кёна, уый бёрц 
къаддёр бахъёудзён рёс-
тёг рынчыны сдзёбёх 
кёнынён. Уымё гёсгё, 
специалисттён рынчынты 
канд дзёбёх кёнынёй сё 
куыст нё хицён кёны, – 
стыр ёргом здахынц низы 
профилактикёмё. 

– Профилактикё у ал-
цёмёй дёр сёйрагдёр. 
Низ йё райдайёны базо-
ныныл архайынц нё поли-
клиникёйы фыццаградон 
къёпхёны дохтыртё. Алы 
ноггуырдён дёр арён-
доны хъуамё арёзт цёуа 
прививкё БЦЖ, стёй, 
сывёллоныл авд азы куы 
рацёуа, уёд та – дыккаг 
хатт. 1-7-аздзыд, стёй та 
8-14-аздзыд сывёллёт-
тён, уый фёстё та 18 
азёй уёлёмё хистёртён 
– алкёмён дёр йё кар-
мё гёсгё хъуамё арёзт 
цёуой флюорографи ёмё 
ёнёниздзинад иртасён 
ёндёр медицинон ма-
дзёлттё, – загъта Кобес-
ты Николай. 
Абон низы парахат ба-

уромын бантыст. Фёлё 
дарддёр дёр цёмёй 
афтё уа, уый тыххёй хъё-
уы низ йё афоныл бёрёг 
кёнын, дзёбёхгёнён 
мадзёлттё кёронмё ара-
зын ёмё профилактикон 
ёркастытём куыдфён-
дыйы цёстёй нё кёсын. 

Арина МАРТЫНОВА 

Республикё Цёгат Ирыстон-
Аланийы Парламенты
ХЪУСЫНГЁНИНАГ

Республикё Цёгат 
Ирыстон-Аланийы Пар-
ламент хъусын кёны 
ёхсёнадон минёвёрт-
тёй Республикё Цёгат 
Ирыстон-Аланийы Тёр-
хонгёнджыты квалифика-
цион коллегийы уёнгтён 
иу бынаты суёгъды тых-
хёй.

«Уёрёсейы Феде-
рацийы тёрхонгёнёг 
оргёнты ёмбалады 
тыххёй» Федералон за-
къонёй ёмё Республи-
кё Цёгат Ирыстон-Ала-
нийы Парламенты 2008 
азы 31 январы №58/4 
Уынаффёйё фидар-
гонд Республикё Цёгат 
Ирыстон-Аланийы Тёр-
хонгёнджыты квалифика-
цион коллегийы уёнгты 
ёхсёнадон минёвары 
тыххёй уагёвёрдмё 
гёсгё ёхсёнадон ми-
нёвар уёвын сё бон у, 
Уёрёсейы Федерацийы 
граждёнтёй 35 азы кё-
уыл сёххёст, уёлдёр 
юридикон ахуырад кёмё 
ис, хёлддзинады азтё 
кёмён нёй, паддза-
хадон ёмё муниципа-
лон службёйы бынётты 
лёуд чи нёу, паддзаха-
дон ёмё хиисбонадон 
организацион-барадон 
формётё нё хынцгёйё 
уыцы уагдёттё ёмё 
организациты адвокатты 
ёмё нотариусты раза-
монёг чи нёу, уыдонён.
Ёхсёнадон минё-

вёрттён нёй фёсарёй-
наг гражданины (дёлхи-
цауад) уёвыны бар кёнё 
цёрыны бары гёххётт, 
гъе та Уёрёсейы Фе-
дерацийы гражданинён 
фёсарёйнаг паддзаха-
ды иудадзыг цёрыны 

бардёттёг ёндёр гёх-
хётт. Ёхсёнадон минё-
вёрттё уёвын сё бон 
нёу ахём адёймёгтён: 
уёлдёр амынд домён-
тё чи нё ёххёст кёны; 
йё тёрхон закъоны 
уагёвёрдмё гёсгё ист 
кёнё мынёггонд кё-
мён не ’рцыд; тёрхон-
дон ёнёархайынхъомыл 
кёй банымадта кёнё 
тёрхондонмё гёсгё йё 
архайынхъомыл арён-
ёвёрд кёмён ис; фё-
сарёйнаг агентты хыгъды 
реестры чи ис; нарколо-
гон кёнё психоневроло-
гон диспансерты хыгъды 
чи лёууы.
Уёлдёр профессио-

налон ахуырады уагдёт-
тёй юридикон ахуырады 
программёйы паддзаха-
дон аккредитаци кёмё 
ис, Республикё Цёгат 
Ирыстон-Аланийы наукон 
организацитён, Респуб-
ликё Цёгат Ирыстон-
Аланийы регистрацигонд 
ёмё федералон закъон 
«Ёхсёнадон иугёндты 
тыххёй» ёххёстгёнёг 
ёхсёнадон иугёндтён 
сё бон у закъоны до-
мёнтён дзуапдёттён 
фёйнё иу кандидаты 
ёрбадёттын ёхсёнадон 
минёварёй Республикё 
Цёгат Ирыстон-Аланийы 
Тёрхонгёнджыты квали-
фикацион коллегимё.
Кандидатты размёкё-

нынён ёнёмёнгхъёугё 
ёрмёджытё (ахуырадон 
уагдон, наукон органи-
заци кёнё ёхсёнадон 
иугонды коллегиалон 
ёмбырды протоколёй 
рафыст кандидаты ёх-
сёнадон минёвар скё-
ныны хорзамынды тых-

хёй; кандидаты къухёй 
фыст курдиат ёхсёна-
дон минёварёй сныса-
ныл ёмё уый фёстё 
Тёрхонгёнджыты ква-
лификацион коллегийы 
куысты архайыныл ра-
зыйы тыххёй, уым амынд 
цёуынц мыггаг, ном, 
фыды ном, райгуырды 
бон, ахуырад, службё 
кёнё, сёйраг куысты цы 
бынат ахсы уый, цёрён-
бынаты адрис,  телефон; 
Уёрёсейы Федерацийы 
гражданины ёвдисён-
дары къопи; кандидаты 
уёлдёр ахуырады дип-
ломы къопи; кандидаты 
фёллойадон чиныджы 
къопи; кандидаты харак-
теристикё йё фёстаг 
куысты бынатёй; пси-
хоневрологон ёмё нар-
кологион диспансертёй 
медицинон справкётё; 
кандидаты ёнёниздзи-
нады тыххёй хатдзёг; 
автобиографи; справкё 
тёрхонгонд уёвын (нё 
уёвын) ёмё (кёнё) 
уголовон фёдылдзуйы 
уёвын, кёнё уголовон 
фёдылдзуйы нал уёвы-
ны тыххёй; юстицийы 
хъуыддаджы ёххёст-
гёнёг хицауады феде-
ралон оргёны террито-
рион оргёнёй лёвёрд 
рафыст адвокаттё ёмё 
нотариусты реестрёй) 
лёвёрд цёуынц 2026 
азы 9 ноябры онг Респуб-
ликё Цёгат Ирыстон-
Аланийы Парламентмё 
ахём адрисыл: 362038, г. 
Дзёуджыхъёу, Сёриба-
ры фёз, 1 хёдзар.

ТУСКЪАТЫ Т.Р.,
Республикё Цёгат 
Ирыстон-Аланийы 

Парламенты Сёрдар

 Фыссынц «Рёстдзинад»-мё 

Аудёг ёмё хёрзгёнёг
Адёймагён адём аргъ фёкёнынц йе ‘гъдау ёмё, йё царды хорзёй цы сарёзта, 
уымё гёсгё. Мё уацхъуыды хъайтар – КЪОМАЙТЫ Хатёхцыхъойы фырт Эрик ахём 
хорздзинёдтё цас сарёзта, уыдон сты ёнёнымёц. Ёвёццёгён, гуырдзёй рахаста 
Эрик адёмён хёрзгёнёг уёвын. Ёрмёстдёр Куырттаты комбёстён цы хёрзты ба-
цыд, уый тыххёй дёр у стыр арфёйы аккаг.
Къомайы-фырт нырма ныр ба-

хызт йё лёджы кармё, фёлё, ас 
куырыхон хистёрау, у зондджын 
ёмё алцымбараг, дардмёуынаг. 
Эрик сывёллонёй фёстёмё 
хъомыл кодта, фыдёлтёй ра-
цёугё ирон хорз ёгъдёуттё фи-
дар ёвёрд кём уыдысты, ахём 
бинонты ‘хсён. Уыцы ёгъдёуттём 
хауы бахъуаджы рёстёг цёттё 
уёвын ёххуысхъуаг адёймаджы 
фарсмё балёууынмё, ёнёкъуы-
лымпыйё йём де уёхск бада-
рынмё. Уыцы ёвёджиауы ёгъ-
дау Эрик хёссы абоны онг. Ёцёг 
ирон лёппулёг иузёрдион у 
ирондзинадыл, фыдёлты уёзё-
гыл, мадёлон ёвзагыл. Хорз зоны 
йё уидёгтё, йё мыггаджы исто-
ри. Бёлвырд куыд у, афтёмёй йё 
фыдёлтё быдырмё афтыдысты 
хёхбёстёй, Куырттаты комёй, 
Лёцы хъёуёй. Йёхи ёмбарын-
хъом куы фёци, уёдёй фёстё-
мё йё бёллиц уыд, йё фыдёлтё 
кём цардысты, уыцы хёлддзёг-
тём, сё мыггаджы мёсыгмё ба-
зилын. Афтё ёнувыд у фыдёлты 
уёзёгыл. Мёнё куыд зёгъы Эрик 
йёхёдёг: «Куыд зынаргъ дё, 
ёвёдза, фыдыуёзёг! Цас ёх-
цондзинад банкъарын, рагон хо-
хаг хъёу Лёцмё куы ‘рбацёуын 
ёмё мё риуыдзаг куы сулёфын, 
мё фыдёлтё цы уёлдёфёй улё-
фыдысты, уымёй, уёд! Куыд ёх-
сызгон мын вёййы мё фыдёлты 
райгуырён къёсы хёлддзаг, бур 
згё хъуына кёуыл ныббадтис, 
уыцы дуртён сё фенд дёр! Ца-
вёрдёр хъармдзинад банкъарын. 
Уёлмонц ёнкъарёнтёй айдзаг 
вёййы мё зёрдё. Ам сты мё уи-
дёгтё, ам ис мё мыггаджы, мё 
хёдзарвёндаджы бындур, ам ис 
мё фыдёлтён се ‘нусон бёстё, 
се ‘ртхутёг. Мё рагфыдёлтё 
ёнусты дёргъы бирё зындзинёд-

тё ёвзёрстой, бирё хёттыты-иу 
бахаудысты тёссаг ёмё сёфты 
уавёрты, фёлё уёддёр ёнё-
фёцудгёйё, ныфсджынёй, ёх-
сарджынёй, фёллойуарзагёй 
фёцыдысты царды гуыргъахъхъ 
фёндёгтыл, ныууагътой намыс-
джын фёд, рёсугъд фарн. Уыцы 
фарн бахъахъхъёнын ёмё йё 
кёстёр фёлтёрмё адёттын ны-
майын мё хёсыл…»
Ёмё, лёгдзинад, ирон ёгъдау 

ёмё царды адёймаджы рёсугъд 
цы миниуджытё кёнынц, уыдон 
хёссёг Эрик йё дыстё арф ба-
тылдта ёмё бавнёлдта фыдёлты 
уёзёджы хёлддзёгтё рацара-
зынмё. Абон Лёцы хъёумё куы 
бацёуай, уёд дё цёст ёрхёц-
дзён ног арёзт аив бёстыхай 
ёмё, фыдёлтыккон мёсгуыты 
халдих, ног амад Къомайты мыг-
гаджы мёсыгыл. Зёрдё райы ацы 
арёзтёдты уындёй. Уёлдай бёл-
лиццаг та уый у, ёмё арёзт кёй 
ёрцыдысты Эрикён йё сыгъдёг 
удвёллойё, кёйдёртау паддзаха-
дон исбонмё нё фёныхилгёйё.
Къомайы-фырт Лёцы хъё-

уы цёрджытё ёмё ёнёхъён 
Куырттаты комы адёмён йёхи 
базонын кодта уёздан, цёст-
уарзон, рёдау ёмё парахат 
зёрдёйы хицауёй. Чифён-
ды дёр ём цавёрфёнды ёх-
хуысмё куы баулёфы, уёд йе 
стыр хёсыл банымайы адёйма-
джы йё аудынадёй фёхайджын 
кёнын. Мёнё куыд зёгъы Фый-
йагдоны поселочы цёрёг Хъалё-
гаты Аллё: «Цалдёр азы размё, 
ацы хуыцауысконд нёлгоймаджы 
дзёбёх дёр нёма зыдтон, фёлё 
йём бахатыдтён ныййарджыты 
номёй, цёмёй нын, мё чызг цы 
къласы ахуыр кодта, уыцы каби-
нетён йё пъол аивынён баххуыс 
кёна. Ёз ёнхъёлдтон ёмё мыл 
йёхи атигъ кёндзён. Фёлё мын 
Эрик мидбылхудгёйё, фёлмён 
ныхасёй бамбарын кодта, мё кур-
диат кёй сёххёст кёндзён. Ёмё 
йыл ёвёстиатёй бацархайдта. 
Ёз уыцы хорздзинад никуы ферох 
кёндзынён! Уёдёй фёстёмё ма 

бирё ёххуыстё бакодта скъола-
йён. Хуыцау ын бирё раттёд!»
Эрик бирё ёххуыстё бакодта 

ёмё кёны Лёцы цёрджытён – 
дон сём бауагъта, фёндёгтём 
базылд. Лёцы цы историон цырт-
дзёвён «Нарты ныхас» ис, уы-
мён дёр йё алывёрстё банывыл 
кодта. Ёмё чи фёуыдзён нымад 
Къомайы-фырты хорздзинёдтё! 
Арёх-иу ёххуысы къух бадард-
та, бынёттон хиуынаффёйады 
раздёры сёргълёууёг Гуыри-
аты Валеримё. Абон дёр ын йё 
хорздзинёдтё нё рох кёны Ва-
лери. Мах, Фыййагдоны посело-
чы цёрджытё, Къомайты Эри-
кёй уёлдай бузныг уымёй стём 
ёмё, поселочы уёлмёрдтём 
базилынмё, бабиноныг кёнынён 
кёй баххуыс кодта. Ёнёвгъауёй 
рауёлдай кодта дзёвгар ёхцайы 
фёрёзтё, цёмёй уёлмёрдты 
зёронд ёмбонд ивд ёрцёуа ног, 
нырыккон фидар арёзтадон ёр-
мёгёй.
Эрик, комбёсты абоны ёрыгон 

разамонёгмё дёр ёххуысы къух 
бадарынмё цёттё у. Цыбыр-
дзырдёй, Къомайты Эрик ёххёс-
сы алкёуыл дёр ёмё алцёуыл 
дёр. Гъемё ёнтыстджын уёд йё 
алы хъуыддаджы дёр!..
Лёджы ном уёззау уаргъ у, 

зёгъгё-иу, дзырдтой нё куы-
рыхон фыдёлтё. Фёлё йё 
Къомайы-фырт рогён хёссы, 
ёмё йыл Дунесфёлдисёг узё-
лёд! Бирё азты цёрёнбон ын 
балёвар кёнёд! Зёххон хёрзтёй 
йё хайджын кёнёд! Хуыцау зёгъ-
ёд, ёмё, йё фёрныг бинонты, 
йё рёсугъд кёстёрты амондджын 
ёмё цардхъомысёй уынгёйё, 
ёнустём ёнёфёцудгё куыд уа! 
Зынаргъ Эрик, дё дзыппы бёркад 
уёд ёвидигё: уёлейё исгё – 
бынёй ахадгё! Амалхъом дёр 
ёмё ёххуысхъом дёр у кёддё-
риддёр!

ФЁРНИАТЫ Рая,
Уёллаг Фыййагдоны

цёрёг

 Юбилей 

Ёнкъараг зёрдёйы 
рухсхёссёг хъуыдытё

Адёймаг райгуыры зёххыл, зёдау, сыгъдёг уд ёмё зёрдё-
имё. Барёвдауынц ёй мад ёмё фыд. Фёрёзы уыдоны лём-
бынёг хъусдардёй, сё узёлдёй. Раст арёхстджын хосдзау 
йё уис куыд фёхёссы, дидинёгдонмё цёстдарёг уардитём 
куыд бёстон фёзилы, афтё ныййарджытё дёр сё кёстёр-
ты сахуыр кёнынц, царды фидауцджынёй цы ис, уыдоныл — 
зонд ёмё зёрдёйы тёгтё ёхсидыныл.

Хъомылады ахём миниуджытё 
та рёзгё фёлтёры аразынц, 
хорз ёвзёрёй куыд иртасгё 
сты, уый ёмбарыны зондыл. 
Ёмё, царды хъёбысы цы саби 
фёрёзы, уый свёййы сё уд-
лёууён, сё ныфс ёмё ёнцой. 
Йемё фёбёттынц се ‘ппёт 
бёллицтё, хъуыдытё ёмё 
хъысмёты фёндёгтыл сё раз-
мё ёвёрд нысантё. Гъе, ахём 
зёрдёйы уаг ёмё цардмё 
цёстёнгасы хицау у нё уарзон 
ёмкусёг, йе ‘нкъараг зёрдёйы 
уагёй, цёстуарзондзинадёй, 
йё алыварс адёмы йё хъёбы-
сы ёрбакёнынмё цёттё чи у, 
уыцы сылгоймаг, УФ-йы Фыс-
джытё ёмё Журналистты цё-
дисты уёнг, Цёгат Ирыстоны 
культурёйы сгуыхт кусёг, газет 
«Рёстдзинад»-ы хистёр уацхёс-
сёг Бызыккаты Земфирё.
Хуыцау ын балёвар кодта 

хёрзуд, ёнкъараг ёмё ёргом 
зёрдёйы миниуджытё: цар-
дён, ёрдзён сё фёзындтытё, 
адёймаджы миддунейы хорзёй 
ёмё ёвзёрёй цы ис, уый ирта-
сынмё иттёг рёвдз чи у, ахём 
рёсугъд миддуне. Йё гуырён 
суадон та у йё уарзон хъёу 
Елхот. Йё хёдзар ёмё хъё-
убёсты цы фарн ёмё ёгъдау 
ёрёййёфта, уыдонёй сёры-
стыр ёмё буц у алкёддёр. Ли-
рикон зарёг  ёмё ирон дзырды 
цы тафс ис, уый та йын базонын 
кодтой йё ныййарджытё Ладо 
ёмё Мария. Абон дёр ма Зем-
фирё хорз хъуыды кёны, йё 
фыд-иу колхозёй куы ёрцыд, 
уёд-иу ын йё уёнгты фёллад 
фёсурынён чызг йё фёндыр 
куыд райста, ёмё-иу Ладо йё 
цагъдмё куыд аив кафыд, стёй-
иу иумё рёсугъд хъёбатырты 
зарёг куы систой, уёд та сын-иу 
ёрдз дёр хуры тынты хъазтёй, 
дидинджыты ёхцон сыбар-сы-
бурёй йё арфё ёрвыста. Рё-
сугъд уд ёмё зёрдё кёмён 
уа, уыцы адёймагён царды фё-
цудынёй тёссаг нёу, зёгъгё-
иу, арёх ацы ныхас хъуыста йё 
хистёртёй. Ныр йё кары бёр-
зёндёй куы акёсы, уёд йё хис-
тёрты ныхас арёх ёрхъуыды 
кёны. Ёмё йё царды алы ран 
дёр тауы йё уд ёмё зёрдёйы 
рёсугъддзинад.

Земфирё ма сё хъёуы ас-
тёуккаг скъолайы куы ахуыр 
кодта, уёд хуыздёр ёнкъарын 
райдыдта дзырды ёцёг ад. Сё 
ахуыргёнёг Бутаты Светланё-
иу йё къласы ахуырдзаутён ны-
вёцён ныффыссыны хёс куы 
ратта, уёд-иу ёй Земфирё йе 
‘мбёлттёй аивдёрёй ёххёст 
кодта. Йе ‘нкъараг уды мини-
уджытё дзы-иу фылдёр хатт 
равдыста поэтикон рёнхъытёй 
дёр.
Хъёуы скъола каст фёуы-

ны фёстё Земфирё ахуыр 
кёнынмё бацыд Цёгат Иры-
стоны педагогон техникуммё. 
Ам дёр йе ‘нкъараг зёрдёйы 
уагёй арфдёр цыд литерату-
рон сфёлдыстады сусёгдзи-
нёдтё базоныны фёндагыл. 
Ёмё ацы ахуыргёнёндон 
1972 азы ёнтыстджынёй каст 
куы фёци, уёд Цёгат Ирыс-
тоны Хетёгкаты Къостайы но-
мыл паддзахадон университе-
ты филологон факультеты йё 
ахуыр адарддёр кодта. Литера-
турон-сфёлдыстадон куысты дё 
уд ёмё зёрдё ёхсонау цё-
хёр куы нё кала, нё мадёлон 
ёвзаджы амёй-ай рёсугъддёр 
дзырдтёй фёлгонц аразён ёп-
пёт фёрёзты руаджы поэзийы, 
прозёйы жанрты архайгёйё, 
фёлварёнты сёрты куы нё ахи-
зай, уёд, дё уды хигъдауёй цы 
дзырд равзёра, уымён аргъ не 
скёндзысты чиныгкёсджытё.
Йе сфёлдыстадон фёндаджы 

йё ахём фёлварёнты сёрты 
иу ёмё дыууё хатты ахизын нё 
бахъуыд. Фёлё йын йё фыц-
цаг прозаикон ёмё поэтикон 
уацмыстём лёмбынёгдёр ёр-
кёсинаг бынёттём цёстуарзо-
нёй йе ‘ргом чи здёхта, уыцы 
ирон зындгонд поэттё Плиты 
Грис, Малиты Васо ёмё Гаджи-
ты Георёй бирё ныфсёвёрён 
ныхёстё фехъуыста. Цёстуар-
зондзинад ёмё ёууёнкёвди-
сёг хъуыды та ёнкъараг уд ёмё 
рёсугъд зёрдёйы хицау, Зем-
фирёйён сты, сфёлдыстадон 
куыстмё йё разёнгард чи кёны, 
уыцы дыууё базыры. Йё фыц-
цаг хёрзарёзт ёмё хёрззылд 
уацмыстё рухс федтой 1979 азы 
авторты иумёйаг ёмбырдгонд 
«Судз, ме стъалы!»-йы, фёстё-
дёр ын йё уацмыстё бахастой 

авторты иумёйаг ёмбырдгонд 
«Цъёхдзаст райсомтё»-мё.
Рёстёг ёмё цард, сфёлдыс-

тадон куыстмё ёнувыд ахаст 
поэт кёнё прозаикы кёнынц 
ёнтыстытё ёмё сгуыхтытём. 
Сё цёстуынгё ёмё уырнинаг 
ёвдисёнтё та сты сё уацмысты 
чингуытё. Ахём хуызы Земфи-
рёйы литературон ёнтыстытём 
куы ‘ркёсём, уёд авторты уац-
мысты иумёйаг ёмбырдгон-
дёй, хи поэтикон, прозаикон 
уацмысты чингуытём къёпхён-
гай рёзгё цёуы. Цёуылфёнды 
кёнё кёуылфёнды ма фысса 
Земфирё, уёддёр йё поэти-

кон хъёлёс арёзт у Райгуырён 
бёстё, фыдыуёзёг, ёрдз, тох-
вёллад хёстонты лёгдзинады 
цаутё равдисыны равгмё, мад 
ёмё хъёбулы, хо ёмё ёфсы-
мёры ‘хсён цы сыгъдёг уарзты 
хид ис, уый хи уды ахорёнтёй 
сныв кёныны хъуыдымё. Ацы 
хатдзёгтимё сразы уыдзысты, 
йе ‘мдзёвгёты ёмбырдгёнд-
тё «Ёрвыг», «Зёриндаг» «Арвы 
чызг», «Цыкарийы уалдзёг», 
«Уалдзёджы цин» чи бакёса, уы-
дон се ‘ппёт дёр.
Сабитё ёмё кёстёр кары 

скъоладзаутён Земфирё цы 
уацмыстё ныффыста, уыцы 

ёмдзёвгётё нё рёзгё фёл-
тёрмё фёхёццё сты хицён 
ёмбырдгёндтёй: «Зарёг ёмё 
зарёг», «Арвырон», «Арвы чызг», 
«Хуры кафт»-ы. Ам цы уацмыс-
тё ис, уыдонёй иу къорд хаст 
ёрцыдысты рёвдауёндёт-
ты хъомылгёнинёгтё ёмё 
кёстёр кары скъоладзауты 
ахуыргёнён чингуытём.
Адёмён ирон дзырдёй хорзы 

цёуын ёмё сын зарёджы рух-
сёй сё зёрдётё тавын – ацы 
хорзёхтё сты Земфирёйён йё 
царды сёйрагдёр рухсхёссёг 
ёмбёлццёттё. Йё бон у сё 
фёрцы йё алыварс адёмён 
хъёлдзёгдзинад хёссын, фён-
дырёй ёрцёгъдын, йемё та хи 
кёнё нё поэттёй искёй ём-
дзёвгёйыл фыст зарёг фёл-
мён хъёлёсёй базарын.
Уёдё йын йе ‘мдзёвгётыл 

алы рёстёджыты нё компо-
зитортё цы вокалон уацмыстё 
ныффыстой, уыдон фёзёлынц 
радио ёмё телеуынынадёй, 
сты музыкалон-инструменталон 
къордты архайджыты репертуа-
ры.
Поэт ёмё прозаик Бызыкка-

ты Земфирёйён тёлмацы жан-
ры дёр ирон ёвзагмё раивын 
бантыст къорд поэтикон ёмё 
прозаикон уацмысы. Фёлё 
ацы жанры йё курдиат уёлдай 
зёрдёагайгёдёрёй разынд, 
номдзыд поэт ёмё зарёггёнёг 
Булат Окуджавайы ёмдзёвгё 
«Сёнёфсиры цупал» мадёлон 
ёвзагыл зындгонд зарёггёнёг, 
дзёнёты бадинаг Гёджынаты 
Руслан куы азарыд, уёд. Ацы 
уацмысён йё оригиналон текст 
ёмё ирон ёвзагмё тёлмацы 
вариант рауадысты ёмхуызон 
ёнкъарёнджын.
Зёрдё ёмё уды фарнён йё 

арёнтё цас парахат сты, адёй-
маджы миддунеимё сын цы иу-
дзинад ис, уый уё кёд базонын 
ёмё бамбарын фёнда, уёд уё 
Земфирёйы сфёлдыстад ёр-
кёндзён уыцы ёнкъарёнтём. 
Фендзыстут ын йё парахат ёмё 
уарзёгой зёрдёйы ахаст цард-
мё, адёммё, ёрдз ёмё аива-
ды хёрзтём.
Ацы бонты нё уарзон ёмку-

сёг, поэт, прозаик Бызыкка-
ты Земфирё бёрёг кёны йё 
юбилей. Нё зёрдё йын зёгъы, 
сылгоймаджы фарнёй кёддё-
риддёр хайджын куыд уа. Ёмё 
йё цард ёмё йе сфёлдыста-
дон архайды рухс фёндтё та 
нё адёмы хорзёхён йё къухы 
куыд ёфтой, уыцы арфё йын 
Хуыцау ёмё йе сконд зёдтё 
ракёнёнт!

ГАСАНТЫ Валери

 Ног ёмдзёвгётё 

БЫЗЫККАТЫ Земфирё

Фёндыр
Мё бёллицты авдён,
Цёй, азарём-ма!
Мё удрёбын арфёй
Мё зарёг цёуа!

Мё зарды зёллангёй –
Мё сабивёндаг...
Уый диссаг у, диссаг –
Ёгёрон йё цард!

Ёргомёй ныззарын
Мё хъёлёсыдзаг
Нё дзыллёйы кадён:
«О, Уарзондзинад!..»

Мё арфёйаг зарёг –
Уый уды хъёр у...
Ныззарём ма иумё:
«О, Уарзондзинад!..»

Ёз зарыдтён, зарын,
Зардзынён та
Бёрёгбётты арфё:
«О, Уарзондзинад!»

Нё зонын
Цыдёр мын нё фаг кёны,
Цы у, уый нё зонын...
Мё уавёр –
Мё хъахъхъёнёг,
Размё мё ссоны.

Мё алыварс диссёгтё,
Адёмы змёлдёй...
Цы нё фехъусдзынё
Ацы ёмбёлттёй...

Хуыздёрхъуаг
Куыд ницы мё рауади царды,
Куыд ницёмён бёззын бынтон...
Мё алыварс адём, тёхуды,
Сё сёрёнтёй нёй мёнён ном.

Мё фыды, мё мады фёндиаг
Ёз ахуыры размё цыдтён,
Хуыздёрхъуаг алкёд куы уыдтён,
Нё, ницы мё рауад цытён...

Фёзёгъынц, ёххёстдзинад царды
Фёхъёуы, ёнёмёнг, лёджы,
У адёмён уарзон, фёразон...
Уый кад у, уый номён хъёуы.

Ёмгар
Хорз ёмгарён нёй ёмбал,
Ёмё йё дё зёрдыл дар:
Уый – дё рахиз цонг, дё ном,
Уый – дё царды фёндаггон.

Рёстёг
Риссы мё зёрдё
Рёстёджы змёлдёй,
Кёдём ма хъёр кёнон?..
Нал дён мё сёрён...

Нёртон хъёбул
Сызгъёрин фест, бёркадхёссёг фёззёг!
Ёз дёу ёппындёр ницёимё барын,
Ды Ирён раттай зёдыхуызён лёг,
Нёртон хъёбул – ирон гени Къостайы!

Ёрттив, стъалы, зонды суадон, Уаз!
Нё хорз хъуыддёгты ис ёдзух дё сагъёс,
Ирондзинады рухс фёндты ахъаз,
Къостайы фарн тъымы-тъыматём ахёсс!

Нё райсом иу у
Дё дзёбёхтёй мё зёрдё рухс у:
Уёларвёй хуры цёст ёркаст.
Ёгайтдёр ма,
Нё райсом иу у!..
Мё уд йё базыртыл ыстахт!

Уарзгё кёнын
Ды мём фынты цыдтё,
фёлё ‘рёгмё,
Ёз дёу ёнхъёл куы нё уыдтён,
ёцёгдёр...
Ёз мё сагъёстё бонтёй
нымадтон.
Ёз дё цурмё мё базыртё
цагътон.
Зёгъын, тагъддёр куы бахёццё
уон,
Уёд ын хойау ныхъхъёбыс
кёнон.

Диссаг, диссаг!
Цёмён дём бёллын?
Сабийау дыл
Цёмён цин кёнын?..
О, мё дуне,
О, ма мыл фёхуд:
Уарзты ахёсты
Бахауд мё уд...

 01.08.2023 аз

ё уд...

Покраска ворот компрессором, 
не снимая ворот.

Тел.: 8-918-706-65-15 
(Казбек).

Обслуживание 
колонок и котлов.

Тел.:
8-961-821-90-88.

Номыры радхёссёг редактор — Дедегкаты Зёлинё.
 Дизайн: 1-аг фарсён — Гуыцмёзты Зёринё; 
 2-аг фарсён — Халиты Изё;   
 3-аг ёмё 4-ём фёрстён — Рубайты Нелли.
 Корректортё: 1-аг фарсён  — Хъойбайты Галинё; 
         2-аг фарсён — Дзоцъиты Тамарё;
                     3-аг фарсён — Гаглойты Наташё;
         4-ём фарсён – Кёлухты Фатимё.

Выполняем 
ремонтные работы: 
шпаклевка, обои, 
карнизы, откосы, 
покраска, ламинат.

Тел.: 
8-989-039-78-89 

(Казбек).

Ãàçåò ðåãèñòðàöèãîíä ¸ðöûä Áàñòäçèíàäû, 
èíôîðìàöèîí òåõíîëîãèò¸ ¸ì¸ äçûëëîí 

êîììóíèêàöèòû êúàáàçû àðõàéäì¸ ö¸ñòäàðäû 
ôåäåðàëîí ñëóæá¸éû ÐÖÈ-Àëàíèéû óïðàâëåíèéû 

2023 àçû 10 îêòÿáðû 
(ðåãèñòðàöèîí íîìûð ÏÈ ¹ ÒÓ 15-00162)

Сёйраг 
редакторы 
хёдивёг
БУТАТЫ 
Эльзё

Сёйраг редакторы исён уат – 25-96-27. 

Оказываю услуги 
электрика 

качественно, 
надежно. Все виды 
работ с гарантией. 

Выезд и 
консультация 
бесплатно.

Тел.: 
8-918-702-00-82 

(Казбек).

РЕКЛАМЁ, ХЪУСЫНГЁНИНЁГТЁ

 Рагон къамтё дзурынц 

Уыдис ёндёр дуг, 
ёндёр азтё...

Ацы къамтё куы федтон, уёд та мё ме студен-
ты царды, ёвзонг азты мысинёгтё сё уёлныхты 
айстой. Абонимё сын абарён дёр нёй. Уёд уы-
дыстём егъау ёмё тыхджын паддзахады рёзгё 
фёлтёр, алы фадёттё дёр нын уыдис ахуыр кё-
нынён, уарзон дёсныйад райсынён, нё сомбон нё 
сагъёсты не ’ппёрста, дарддёр цы уыдзён, куыд 
уыдзён, цы нём ёнхъёлмё кёсы – ёппёт уыдёт-
тыл чи хъуыды кодта!

Цы къамтё уынут, уым 
сё бинаг хуызисты цёст 
ёрцахста ЦИПУ-йы фило-
логон факультеты уырыс-
саг-ирон хайады цып-
пёрём курсы студентты 
нырыккон ирон ёвзаджы 
ахуыргёнёг Тахъазты Ха-
румимё. Мёхи курсёй иу 
аз фёстёдёр цыдысты, 
ёмё дзы кёйдёрты ба-
зыдтон – Битеты Маняйы, 
Цгъойты Хазбийы, Сагеты 
Фатимёйы, Цомартаты 
Изётбеджы, Бекъуырты 
Валяйы, Фёрниаты Мёди-
нёйы (бирё азты дёргъы 
фёкуыста «Рёстдзинад»-ы 
корректорёй), Дзасох-
ты Русланы, Гёджына-
ты Таняйы... Хъыгагён, 
азтё цёуынц, рёстёг йё 
куыст кёны, уыцы ёрыгон, 
цардбёллон фёсивёдёй 
чидёртё нал сты немё, 
рухс дзёнёты уёд сё 
бынат. Нал сты не ’хсён 
Багаты Аврам ёмё Цо-
мартаты Дунетхан дёр 
(уёллаг къамы). Аврам 
уыди йё курсы фёском-
цёдисон разамонёг, Ду-
нетхан та курсы старостё. 
Аврам бирё азты дёргъы 
ёнтыстджынёй фёкуыста 
«Рёстдзинад»-ы сёйраг 
редакторы хёдивёгёй, 
уыдис нё республикёйы 
фёлтёрдджындёр ёмё 
дёсныдёр журналисттёй 
иу, иттёг хорз зыдта йё 
мадёлон ирон ёвзаг ёмё 
ёппёт хъарутёй дёр ар-
хайдта, цёмёй рёза, 

хъёздыгдёр  ёмё рё-
сугъддёр кёна. Дунетхан 
та басгуыхт курдиатджын 
поэтессёйё, йё фёстё 
ныууагъта мидисджын по-
этикон уацмысты чингуы-
тё. Уыдис диссаджы 
арёхстджын ахуыргё-
нёг, Раздзоджы астёуккаг 
скъолайы 45 азы бакуыста. 
Йё чызг Галинё абон ён-

тыстджынёй кусы газет 
«Рёстдзинад»-ы, йё уац-
хъуыдтё йын арёх бакё-
сён ис газеты фёрстыл. 
Ацы къамы сё хуызисёг 
систа 1968 азы фёззыгон 
бонтёй иуы, Мёздёджы 
районы бынёттон зёхкус-
джытён сё курсимё ёх-
хуысгёнгёйё.
Рёстёджы дугъён бау-

ромён нёй, уый никёмён 
ма бантыст ёмё бантыс-
дзён. Фёлё ивгъуыд 
азтё, бонтё ёмё цаутё 
нё рох кёнын та нё бон 
ёмё нё бар у. Уый нё 
зёрдыл дардзыстём кёд-
дёриддёр.

ХЁМЫЦАТЫ Морис

 Барадон фётк 

Сарёзтой мёнг бадзырдтё
Уёрёсейы Ёдасдзинады федералон службёйы РЦИ-Аланийы 

управлени, экономикон ёдасдзинады управлени ёмё Мидхъуыд-
дёгты РЦИ-Аланийы коррупцийы ныхмё архайджыты минёвёрт-
тё ёмархайдёй баурёдтой 1983 ёмё 1984 азы гуырд республи-
кёйы цёрджыты барады ныхмё архайд. 
Уыдон, «Чысыл ёмё астёуккаг 

амалхъомад ёмё хи амалхъома-
ды хъёппёрисён ёххуысы» на-
цион проектмё гёсгё ёххёст 
кёнынён бюджетёй цы ‘хцайы 
стыр фёрёзтё райстой, уыдон 
адавтой.

Бёрёггонд ёрцыд, дызёрды-
джы бахауджытё кёй сарёзтой 
мёнг бадзырдтё хъёууонхёдза-
радон ифтонггёрзтё 5,3 милуан 
сомы аргъ балхёнынён. Уый фёс-
тё уыцы гёххёттытё бахастой 
хъёууонхёдзарады министрадмё 

субсидитё райсыны тыххёй, цё-
мёй, цы бахардз кодтой, уыдоны 
иу хай фёстёмё райсой.
Сё барадхалёг архайдёй 

амынд адёймёгтё бюджетён 
знаггад ёрхастой 2,6 милуан сомы 
аргъ. Оперативон-агурёг управ-
ленийы архайджыты ёрмёджы-
ты бындурыл РЦИ-Аланийы Мид-
хъуыддёгты слестгёнён управле-
ни УФ-йы УК-ы 159-ём статьяйы 
4-ём хаймё гёсгё байгом код-
та уголовон хъуыддаг. Ныртёккё 
цёуы, дызёрдыджы бахауджытё 

ма цы барадхёлд хъуыддёгтё са-
рёзтой, уыцы цаутё гёххёттыл 
сфидар кёныны куыст. Рагагъом-
мёйы бёрёггёнёнтём гёсгё, 
гёнён ис, чи раргом, уыцы знаг-
гад уымёй фёуа цалдёр хатты 
фылдёр.

Уёрёсейы Ёдасдзинады 
федералон службёйы

РЦИ-Аланийы 
пресс-службё

 Алагиры районёй 

Сывёллон ёмё фёндаг

Алагиры районы паддзахадон авто-
инспекцийы кусджытё проект «Новигато-
ры детства»-йы активон архайджытё ёмё 
ёхсёнадон минёвёрттимё сарёзтой про-
филактикон фембёлд программё «Орлята 
России»-йы архайджытимё Алагиры 2-ём 
скъолайы.
Рухсёздахён дзауматёй пайда кёны-

ны ахсджиаг гёнёнтё сывёллёттён сё 
зёрдыл ёрлёууын кодтой Алагиры районы 

автоинспекцийы фёндёгтыл ёдасёй цё-
уыны пропагандёгёнёг инспектор ёмё Мид-
хъуыддёгты Алагиры районы хайады ёхсёна-
дон советы уёнг Ханайты Таймураз.
Хъуыддагмё йе ‘ххуысы хай бахаста скъо-

лайы директоры уынаффёгёнёг хъомыладон 
куысты фарстаты ёмё проект «Новигаторы 
детства»-йы ёхсёнадон иугонды архайёг 
Цыхуырбаты Ланё.
Фембёлды рёстёг уазджытё цыбыр фёрс-

тытё ёмё дзуаппытёй сбёрёг кодтой са-
биты зонындзинёдтё. Уыдон баст уыдысты 

фёндёгтыл фистёгёй цёуыны ёдасдзинад 
ёмё фёндёгтыл цёуыны нысантимё. Саби-
тё сын ёзфёраздёронёй лёвёрдтой иттёг 
хорз дзуаппытё.
Фембёлды кёрон уазджытё сывёллёттён 

балёвар кодтой рухсёздахён дзауматё.

ГЁЗЗАТЫ Зёринё,
Алагиры районы мидхъуыддёгты

хайады инспектор

 Цардёй ист хабёрттё 

Чысыл радзырдтё
Радиокомитет Дзёуджыхъёуы Максим Горькийы уын-

гёй ёндёр бынатмё куы аивтой, уыцы бонтёй мё иуы 
Къадзаты Славик хъуыддаджы ныхасён хъуыд, фёлё йын 
уёд йё ног телефоны номыртё нёма зыдтон. Ахём за-

ман ёз ёдзух сдзурын мё хёлар, газет «Рёстдзинад»-ы кусёг 
Цгъойты Хазбимё, уый, цыма, не стыр горёты ёппёт телефонтё 
дёр йё зёрдыл дары, афтё мём кёсы.

— Ёз дёр ын ёй нёма зонын, — бамбарын мын кодта уый, — 
фёлё мём мёнё сё иу номыр ис, уымёй сём бадзур, ёмё 
дын ёй уыдон кёд зёгъиккой, Славик кём бады, уый. Ёз афтё 
бакодтон.

— Зёгъут-ма, Къадзаты Славик дёр ацы кабинеты фёбады?
Мё ныхасёмбал исдуг ныхъхъус, стёй тызмёгёй загъта:
— Къадзаты Славик ам бадгё нё фёкёны, Къадзаты Славик ам 

кусгё фёкёны!
Ёмё хётёл ёрёвёрдта. Уый мё йёхёдёг нё базыдта, 

фёлё йё ёз мёхёдёг йё хъёлёсёй базыдтон: уый Цомартаты 
Изётбег уыдис. Ёвёццёгён, ёз мё фарста куыд сёвёрдтон, уый 
йын фёхъыг ис, раст мын ёй нё бамбёрста ёмё йе’мкусёджы 
сёрыл рахёцыди. Ногёй йём нал бадзырдтон, афтё, зёгъын, куы 
банхъёла, йёхи рёстытё кёны, мёхинымёр, мёнё куы сёмбё-
лём, уёд ын ёй радзурдзынён…

* * ** * *
Мё сыхёгты чызг Виолеттё Дзёуджыхъёуы йё мадён ас-

ламёй дыууё сау туфлийы балхёдта, ныллёг зёвётджынтё, 
рагёй кёмё бёллыдтён, ахёмтыл, дам, кёдёй-уёдёй ёнён-
хъёлёджы бамбёлдтён. Мад сё фырцинёй йё уёлё акодта, 
мё тёккё аккаг, дам, сты, ёцёг мё чысыл ёлхъивынц, цом 
ёмё дзы арауай-бауай кёнон, мёхи сё ахъал кёнон, кёд мын 
ивёзгё дёр акёниккой… Кёрты фаллаг кёронмё дёр нёма 
бахёццё ис, афтё туфлитён сё бынтё ‘рхаудтой. Виолеттё 
дыккаг бон горётмё слёбурдта, хъёры бын фёкодта уёйгё-
нёджы, адёмы, дам, кёдмё сайдзыстут. Ёмё туфлиты зёвёт-
тё тёрхёгмё баппёрста. Уёйгёнёг ын йё уайдзёф ницёмё 
‘рдардта, уыцы уёзданёй йын загъта:

— Хорз чызг, знон дёр ёмё абон дёр нё къёсёрыл дё къах 
куы ‘рёвёрдтай, уёд-иу хёрдмё не скастё? Цавёр дуканимё 
‘рбацыдтё, уый дё раздёр зонын нё хъуыдис? Ёз та ма дын 
тёфёрфёсы ныхёстё зёгъинаг уыдтён… Виолеттё цёуыл-

дёр фёгуырысхо, ёддёмё згъорёгау ракодта, асины фыццаг 
къёпхёныл цёхгёр фёзылди. Дуары сёрмё ёрттиваг стыр 
дамгъётёй фыст: «Одежда для покойников».
Фёстёмё мидёмё нал баздёхт…

* * ** * *
Уый уыдис 1966 азы Елхоты, уалдзёджы кёрон, тынг хур касти, 

уый ма абон дёр мё цёстытыл уайы. Ёз уёд куыстон районы 
газеты уацхёссёгёй. Цалынмё нын нё редакцийён ног бёс-
тыхёйттё арёзтой, уёдмё уал рёстёгмё ёрбынат кодтам 
Чеджемты Русланы зёронд хёдзёртты. Мё кусён стъол дуаргё-
рон ёвёрд уыд, мидёмё нём-иу чи цыдис, уыдоны-иу ёппёты 
разёй ёз федтон, хорз мём зындис кёрт дёр.
Уыцы райсом ёз раздёхтён амы колхозы тракторон бригадёй, 

быдырон куыстытё куыд цёуынц, уый тыххёй мё репортаж ныф-
фыссын хъуыд, нё редактор Таутиаты Умар мын ныффёдзёхста 
ёвдай рёнхъы йеддёмё, дам дзы ма уёд, нёдёр фылдёр, нё-
дёр къаддёр.
Бадын, хъуыдытё кёнын. Иу заман мё сёр систон, кёсын ёмё 

кёрты астёу лёууы нё сыхаг Милдзыхты зёронд ус, мидёмё 
нымдзаст, йё хъёбысы стыр урс гогыз, сырх къоппа ёмё йын 
сырх бохъыртё. Усы къухы кард куы федтон, уёд ма мын ёй цы 
бамбарын хъуыд, фёгёпп ластон, пыхс мё сёрыл рахастон.
Асины дыккаг къёпхёныл мё къах нёма андзёвыд, афтё ус 

цёхгёр фёзылд ёмё дёлёмё уынджы стырындз, йё цёсгом 
сырххъулон афёлдёхт, фёстёмё ма мём радзырдта, цыма ныхъ-
хъёрзыдта, уыйау. — Нё, нё, нё… Мён де ‘ргёвст нё хъёуы.
Уый мёнён цы хъыг уыдис, уый мёнён куыд зын уыдис! Мё 

къёхтё мё быны фётасыдысты, мё мидбынаты ‘рбадтён. Ёрёг-
мё куы здёхтён мё кабинетмё, уёд мём агурёг рацыд мё 
хистёр ёмкусёг Къубалты Махар, мё уавёр мын куы федта, уёд 
ныккатай кодта:

— Исты дё риссы? Дё цёсгомыл хуызы цъыртт куы нал ис… 
Ёз ын мё хъаст ракодтон. Уый мё цуры ‘рбадт ёмё загъта: 
— Ау, ёмё дё рох фёцис, кём кусыс, уый? Елхот пысылмон 
хъёу у. Ам искёй ёргёвст нё хёрынц…

ДАУЫРАТЫ Дамир,
«Рёстдзинад»-ы иузёрдион хёлар

Хиуёттё ёмё хёс-
тёджытё хъыгзёрдёйё 
хъусын кёнынц, сё зы-
наргъ Токаты Харито-
ны фырт Сафарбеджы 
афёдзы кёнд кёй уы-
дзён сабаты, 3  октяб-
ры, Дзёуджыхъёуы, 
Кутузовы уынджы, 
83-ём хёдзары 4-ём 
корпусы, уый.

